Թեմա 6. ՀՀՀՀՍ-ի  բաժին 11 «Հիմնական միջոցներ» և հիմնական միջոցների շարժի և հետագա ծախսումների հաշվապահական հաշվառումը և ձևակերպումները
ՀՀՀՀՍ-ի 11-րդ բաժնում քննարկվում են հիմնական միջոցների հետ կապված հետևյալ հար​ցերը՝ 
1. 
հիմնական միջոցների սահմանումը․ 
2. 
հիմնական միջոցների ճանաչումը․ 
3.
հիմնական միջոցների չափումը ճանաչման պահին․ 
4. 
հիմնական միջոցների վրա կատարվող հետագա ծախսումները․ 
5. 
հիմնական միջոցների չափումը ճանաչումից հետո․ 
6. 
հիմնական միջոցների մաշվածության հաշվառումը․ 
7. 
հիմնական միջոցների  ապաճանաչումը (դուրս գրումը): 

1.Հիմնական միջոցների սահմանումը． 
 Հիմնական միջոցները նյութական ակտիվներ են, որոնք՝ 
ա) առկա են ապրանքների կամ ծառայությունների արտադրության (մատուցման) կամ մատակարարման, այլ կողմերին վարձակալության տալու կամ վարչական նպատակներով շարունակական կամ պարբերաբար օգտագործելու համար․ 
բ) ակնկալվում է օգտագործել ավելի քան մեկ տարվա ընթացքում․ 
գ)
սկզբնական ճանաչման պահի արժեքը գերազանցում է հանրային հատվածի կազմակեր​պութ​յունների հաշվապահական հաշվառումը կարգավորող լիազոր մարմնի կողմից սահմանված չափը, որը կազմում է 25000 դրամ:
2. Հիմնական միջոցների ճանաչումը.
Կազմակերպությունը պետք է հիմնական միջոցների միավորի արժեքը ճանաչի որպես ակտիվ այն և միայն այն դեպքում, երբ` 
ա) հավանական է, որ այդ միավորի հետ կապված ապագա տնտեսական օգուտները կամ օգտակար պոտենցիալը կհոսեն դեպի կազմակերպություն․ և 
բ) միավորի սկզբնական արժեքը կամ իրական արժեքը կարող է արժանահավատորեն չափվել:

Ճանաչման առաջին չափանիշը սովորաբար բավարարվում է, երբ հիմնական միջոցի սեփակա​նու​թյան հետ կապված ռիսկերը և օգուտները անցնում են տվյալ կազմակերպությանը: 

Օրինակ՝ այն դեպքում, երբ կազմա​կեր​պությունը ձեռք է բերում սարքավորում՝ առք ու վաճառքի պայմանագրով իրա​վունք ստանալով այդ սարքավորման փորձարկման անհաջող արդյունքի դեպքում չեղյալ համա​րելու գնու​մը, նախքան փորձարկման բարեհաջող ավարտը այդ հիմնական միջոցը չպետք է ճանաչվի:

Ճանաչման երկրորդ չափանիշը սովորաբար հեշ​տո​րեն բավարարվում է, քա​նի որ ակտիվի գնումը վկայող փոխանակվող գործառնությունը որոշա​կի​աց​նում է դրա արժեքը: 

Որոշ դեպքերում, հիմնական միջոցը կարող է ձեռք բերվել առանց արժեքի կամ չնչին արժեքով: Նման դեպքերում, հիմնական միջոցի արժեքը համարվում է դրա իրական արժեքը` ձեռքբերման ամսաթվի դրությամբ:

Չափումը 
ՀՀՀՀՍ-ի 11-րդ բաժինը տարբերակում է`
·  չափումը ճանաչման պահին (ձեռբերման պահին հիմնական միջոցի միավորի սկզբանական ճանաչում). և 
·  չափումը ճանաչումից հետո (այսինքն` այդ միավորի 
հետագա հաշվառման ընթացքում): 

3. Չափումը ճանաչման պահին 
Հիմնական միջոցի միավորը, որը կարող է ճանաչվել որպես ակտիվ, սկզբնապես պետք է չափվի իր սկզբնական արժեքով: Եթե հիմնական միջոցը ձեռք է բերվել չփոխանակվող գործարքով, դրա սկզբնական արժեքը պետք է չափվի ձեռքբերման ամսաթվի դրությամբ իրական արժեքով: 

Փոխանակվող գործարքները գործարքներ են, որոնց դեպքում մեկ կազմակեր​պու​թյուն ստանում է ակտիվներ կամ ծառայություններ, կամ մարում է պարտավո​րություններ, և դրանց դիմաց, որպես փոխանակում, մեկ այլ կազմակեր​պու​թյանը ուղղակիորեն տալիս է դրանց մոտավորապես հավասար արժեքը (հիմ​նականում դրամական միջոցների, ապրանքների, ծառայությունների կամ ակտիվների օգտագործման տեսքով): 

Չփոխանակվող գործարքի դեպքում կազմակերպությունը մեկ այլ կազմակերպությունից կամ ստանում է արժեք` առանց մոտավորապես հավասար արժեքը որպես փոխանակում ուղղակիորեն տալու, կամ տալիս է արժեք` առանց մոտավորապես հավասար արժեքը որպես փոխանակում ուղղակիորեն ստանալու: 

Հիմնական միջոցի միավորի սկզբնական արժեքը ներառում է բոլոր ներքոթվարկյալները՝ 
ա) գնման գինը, ներառյալ՝ 
· ներկր​ման տուր​քե​րը և չփոխհատուցվող հար​կե​րը.

· ապահովագրական ծախսումները.

· իրավաբանական և բրոքերային ծառայությունների դիմաց վճարումները։ 

Գնման գինը որոշելիս առևտրային զեղչերը և արտոնությունները հանվում են: 

Եթե ձեռք բերված հիմնական միջոցի դիմաց վճարումը վճարման նորմալ պայմաններով նախատեսված ժամկետից հետաձգվում է, ապա անհապաղ վճարման գնի համարժեքի և ընդհանուր վճարումների 
տարբերությունը ճանաչվում է որպես տոկոսային ծախս` հետաձգված ժամկետի ընթացքում: 

բ) ակտիվը համապատասխան վայր հասցներու և կազմակերպության ղեկավարության նախանշած նպատակներով օգտագործման համար աշխատանքային վիճակի բերելու 
հետ ուղղակիորեն կապված ցանկացած ծախսում: Նման ծախսումներ մասնավորապես ընդգրկում են`

· աշխատակիցների հատուցումների գծով ծախսումները.

· տեղանքի նախապատրաստման ծախսումները.

· տրանսպորտային, բեռնման և բեռնաթափման սկզբնական ծախսումները. 

· տեղակայման և հավաքման ծասումները.

· մասնագետների վարձատրությունը.

· ակտիվի անխափան աշխատանքի տեստավորման ծախսումները. 
· հիմնական միջոցների ապատեղակայման և քանդման, ինչպես նաև իր զբաղեցված տեղանքի վերա​կանգն​ման սկզբնապես գնահատված ծախ​սում​ների գումարը, որոնց 
գծով կազմակեր​պութ​յան պարտականությունը առա​ջա​նում 
է կա՛մ միավորի ձեռքբերման ժամանակ, կա՛մ միա​վոր​ները 
որոշակի ժամա​նա​​կա​շրջա​նում օգտա​գործ​ելու հետևանքով, որի նպատակը տարբեր է, քան այդ ժամանակաշրջանի ընթացքում պաշարների արտադրությունը:

Հետևյալ ծախսումները հիմնական միջոցի միավորի սկզբնական արժեքում չներառվող ծախսումներ են, և կազմակերպությունը դրանք պետք է ճանաչի որպես ծախս, երբ դրանք կատարվում են՝ 
ա)  
վարչական և այլ ընդհանուր վերադիր ծախսումները․ 
բ)  
փոխառության ծախսումները. 

գ) 
նոր ստորաբաժանում բացելու հետ կապված ծախսումները: 
Կապիտալացման դադարեցում. 
Հիմնական միջոցի միավորի հաշվեկշռային արժեքում ծախսումների ճանա​չումը դադա​րեց​վում է, երբ միավորը գտնվում է այն վայրում և վիճակում, որն անհրաժեշտ է, որպեսզի այն հնա​րա​վոր լինի օգտագործել ղեկավարության նախանշած նպատակ​ներով: Որպես կանոն դա ակտիվի ստեղծումը փաստացի ավարտելու պահն է: 


Օրինակ. Հիմնական միջոցի հաշվեկշռային արժեքում չեն ներառվում հետևյալ ծախսումները՝
ա) այն ծախսումները, որոնք կատարվել են, երբ միավորը, որը նարավոր է օգտագործել ղեկավարության կողմից նախանշած նպատակներով, դեռևս պետք է տրվի շահագործման, կամ շահագործվում է ոչ ամբողջ հզորությամբ ․
բ) սկզբնական գործառնական վնասները, ինչպիսիք են այն վնասները, որոնք առաջացել են նախքան միավորի պլանավորված թողունակության հանդեպ պահանջարկի ձևավորումը․ և
գ) ծախսումները, որոնք կապված են կազմակերպության 
գործունեության մի մասը կամ ամբողջը վերատեղափոխելու կամ վերակազմակերպելու հետ:

Հարակից հասույթ 
Հիմնական միջոցի միավորի կառուցման կամ մշակման ընթացքում հարակից գործառնություններից ստացված հասույթը և դրա հետ կապված ծախսերը ճանաչվում են հավելուրդում կամ պակասուրդում, եթե այդ գործառնությունները անհրաժեշտ չեն միավորը նախանշված վայր և աշխատանքային վիճակի բերելու համար: 

Սեփական ուժերով կառուցված հիմնական միջոցի սկզբնական արժեքը 
Սեփական ուժերով կառուցված հիմնական միջոցի սկզբնական արժեքը որոշվում է նույն սկզբունք​ներով, որոնք կիրառվում են ձեռք բերվող ակտիվի համար: Ցան​կա​ցած ներքին հավելուրդ չի ներառվում սկզբնական արժեքում: 
Սեփական ուժերով կա​ռուցվող ակտիվի գծով նյութերի, աշխատուժի և այլ ծախսումների նորմալ մա​կարդակից բարձր ծախսումները (գերնորմա​տիվային ծախսումները) չեն ներառվում այդ ակտիվի սկզբնական արժեքում:

Ակտիվների փոխանակումներ 
Հիմնական միջոցի մեկ կամ ավելի միավորներ կարելի է ձեռք բերել` փոխանակելով ոչ դրամային ակտիվի կամ ակտիվների հետ: 

Նման հիմնական միջոցի միավորի սկզբնական արժեքը պետք է չափվի իրական արժեքով, բացառությամբ, երբ ոչ ստացված, և ոչ էլ տրված ակտիվի իրական արժեքը հնարավոր չէ արժանահավատորեն չափել: 
Եթե կազմակերպությունը հնարավորություն ունի արժանահավատորեն որոշել կամ ստացված, կամ տրված ակտիվի իրական արժեքը, ապա տրված ակտիվի իրական արժեքն օգտագործվում է ստացված ակտիվի սկզբնական արժեքը չափելու համար, բացառությամբ, եթե ստացված ակտիվի իրական արժեքն ավելի հստակորեն ակնհայտ է: 

Եթե ձեռք բերված միավորը չի չափվում իրական արժեքով, դրա սկզբնական արժեքը չափվում է տրված ակտիվի հաշվեկշռային արժեքով: 
Հիմնական միջոցների սինթետիկ հաշվառման համար հաշվային պլանով նախատեսված են`

· հաշիվ 111  «Մաշվող հիմնական միջոցներ»` օգտագործման համար մատչելի հիմնական միջոցների հաշվառման համար, և 

· հաշիվ 113 «Օգտագործման համար ոչ մատչելի հիմնական միջոցներ»՝ օգտագործման համար ոչ մատչելի հիմնական միջոցների հաշվառման համար
Հիմնական միջոցները հիմնականում ստացվում են հետևյալ եղանակներով. 
· Մատակարարներից ձեռք բերում,

· Բյուջեից կամ այլ կազմակերպություններից պայմանով բնամթերային ձևով ստացում,

· Բյուջեից կամ այլ կազմակերպություններից առանց պայմանների կատարման պահանջի (անհատույց) բնամթերային ձևով ստացում,

· Մասնակիցներից ստացում՝ որպես կապիտալում ներդրում:

Մատակարարներից ձեռք բերված հիմնական միջոցների մուտքագրման ժամանակ տրվում է հետևյալ հաշվապահական ձևակերպումը
Դեբետ 111 «Մաշվող հիմնական միջոցներ»


Կրեդիտ 5215 «Կրեդիտորական պարտքեր ներքին մատակարարներից ստացված հիմնական միջոցների և ոչ նյութական ակտիվների գծով»

Ընդ որում` հաշվային պլանում 5215 «Կրեդիտորական պարտքեր ներքին մատակարարներից ստացված հիմնական միջոցների և ոչ նյութական ակտիվների գծով» հաշիվն ունի նաև ենթաանալիտիկ հաշիվներ, որոնց նպատակը կրեդիտորական պարտքերի հաշվառումն է` ըստ Դասակարգումների համապատասխան տնտեսագիտական ծածկագրերի (հոդվածները):

Օրինակ. Կազմակերպությունը ձեռք է բերել ավտոմեքենա 15 միլիոն դրամ արժեքով: Այս դեպքում կտրվեն հետևյալ հաշվապահական ձևակերպումները.

1. Ավտոմեքենայի մուտքագրում.

 Դեբետ 111 «Մաշվող հիմնական միջոցներ»


Կրեդիտ 5215.5121 «Կրեդիտորական պարտքեր ներքին մատակարարներից ստացված հիմնական միջոցների և ոչ նյութական ակտիվների գծով» - 15 միլիոն
2. Ձեռքբերված ավտոմեքենայի դիմաց վճարում.

Դեբետ  05121  «Տրանսպորտային սարքավորումների գծով արտահոսքեր»


Կրեդիտ 252  «Գանձապետական հաշիվներ» - 15 միլիոն
3. Ավտոմեքենայի ձեռքբերման գծով կրեդիտորական պարտքի մարում
Դեբետ  5215.5121 «Կրեդիտորական պարտքեր ներքին մատակարարներից ստացված հիմնական միջոցների և ոչ նյութական ակտիվների գծով» 



Կրեդիտ 05121 «Տրանսպորտային սարքավորումների գծով արտահոսքեր» - 15 միլիոն
Չփոխանակվող գործարքի դեպքում (ստացում առանց «հատուցման»)  բնամթերային ձևով հիմնական միջոցները կարող են ստացվել պետությունից կամ այլ կազմակերպությունից`

· որոշակի պայմաններ կատարելու պարտավորվածությամբ,

· առանց որևէ պայմանի:

Այն դեպքում, երբ հիմնական միջոցները ստացվում են առանց որևէ պայմանի, դրանք անմիջապես ճանաչվում են հասույթներում, ինչը ձևակերպվում է հետևյալ թղթակցությամբ` 

Դեբետ 111 «Մաշվող հիմնական միջոցներ»


Կրեդիտ 633 «Առանց պայմանների կատարման պահանջի (անհատույց) ստացված ակտիվների գծով հասույթներ» 
Այն դեպքում, երբ հիմնական միջոցները ստացվում են որոշակի պայմանների «պարտավորվածությամբ», դրանց գծով ճանաչվում է հետաձգված հասույթ: 

Պայմանով ստացված հիմնական միջոցների գծով հետաձգված հասույթների հաշվառման համար նախատեսված են հետևյալ հաշիվները.

·  433 «Բյուջեից բնամթերայի ձևով պայմանով ստացված ամորտիզացվող ակտիվների գծով հետաձգված  հասույթներ»
· 434 «Այլ կազմակերպություններից բնամթերայի ձևով պայմանով ստացված ամորտիզացվող ակտիվների գծով հետաձգված  հասույթներ»
· 567 «Բյուջեից բնամթերայի ձևով պայմանով ստացված ամորտիզացվող ակտիվների գծով հետաձգված  հասույթների ընթացիկ մաս»
· 568 «Այլ կազմակերպություններից բնամթերայի ձևով պայմանով ստացված ամորտիզացվող ակտիվների գծով հետաձգված  հասույթների ընթացիկ մաս»

Հետագայում պայմանների կատարմանը զուգընթաց հետաձգված հասույթները վերագրվում են հասույթներին:

 Սովորաբար, կազմակերպության կողմից ստացված հիմնական միջոցների գծով պայմանն այն է, որ դրանք տվյալ կազմակերպությունում պետք է օգտագործվեն որպես հիմնական միջոցներ` որոշակի ծառայություններ մատուցելու նպատակով:

Օրինակ. ԼՂՀ մարդու իրավունքների պաշտպանի գրասենյակին պետությունը տրամադրում է ավտոմեքենաներ` 30 միլիոն դրամ ընդհանուր արժեքով, որոնց նպատակը արագ արձագանքման խմբերի աշխատանքը կազմակերպելն է (ըստ էության, այդ ավտոմեքենաների ստացումը կհամարվի որպես «պայմանով ստացված» հիմնական միջոցներ, քանի որ որպես պայման կարող է դիտվել արագ արձագանքման խմբերի աշխատանքի կազմակերպումը):

Ստացված ավտոմեքենաների գծով կտրվի հետևյալ հաշվապահական ձևակերպումը.

Դեբետ 1114  « Մեքենաներ և սարքավորումներ»


Կրեդիտ 4333 «Բյուջեից բնամթերայի ձևով պայմանով ստացված մեքենաների և սարքավորումների գծով հետաձգված հասույթներ» - 30 միլիոն
Մաշվող ակտիվների գծով պայմանների կատարումը սովորաբար համընկնում է դրանց օգտակար ծառայության հետ և հետաձգված հասույթը վերագրվում է հաշվետու ժամանակաշրջանի հասույթներին այդ օգտակար ծառայության ընթացքում:

Լիազոր մարմնի կողմից հաստատված հիմնական միջոցների մաշվածության հաշվարկման նորմատիվային օգտակար ծառայության ժամկետների համաձայն, ավտոմեքենաների օգտակար ծառայության ժամկետը սահմանվել է 10 տարի, որը նաև համընկնում է այդ ավտոմեքենաների ստացման հետ կապված պայմանի կատարմանը: 

Հետաձգված հասույթների ընթացիկ մասի տեղափոխումը ձևակերպվում է հետևյալ թղթակցությամբ.

Դեբետ 4333 «Բյուջեից բնամթերայի ձևով պայմանով ստացված մեքենաների և սարքավորումների գծով հետաձգված հասույթներ»


Կրեդիտ 5673 «Բյուջեից բնամթերայի ձևով ստացված մեքենաների և սարքավորումների գծով հետաձգված հասույթների ընթացիկ մաս»- 3 միլիոն
Հաշվի առնելով, որ ստացված ավտոմեքենաների արժեքը կազմում է 30 միլիոն դրամ, իսկ օգտակար ծառայության ժամկետը` 10 տարի, յուրաքանչյուր տարվա մաշվածության գումարը կկազմի 3 միլիոն դրամ (30 միլիոն / 10 տարի), ինչը հաշվապահությամբ կձևակերպվի հետևյալ թղթակցությամբ.

Դեբետ 711103  « Ծրագրերի իրականացման  (ծառայությունների մատուցման) նպատակով հիմնական միջոցների և ոչ նյութական ակտիվների մաշվածության (ամորտիզացիայի) գծով ծախսեր»



Կրեդիտ 1124  «Մեքենաների և սարքավորումների մաշվածություն» - 3 միլիոն
Միաժամանակ, պայմանների կատարմանը զուգընթաց (այսինքն` 10 տարվա ընթացքում) պայմանով ստացված հիմնական միջոցների հետ կապված հետաձգված հասույթների ընթացիկ մասը վերագրվում են ժամանակաշրջանի հասույթներին:
Դեբետ 5673 «Բյուջեից բնամթերայի ձևով ստացված մեքենաների և սարքավորումների գծով հետաձգված հասույթների ընթացիկ մաս»


Կրեդիտ 6313 «Բյուջեից բնամթերայի ձևով պայմանով ստացված ամորտիզացվող ակտիվների գծով հասույթներ»- 3 միլիոն
Չմաշվող ակտիվների դեպքում (օրինակ` հողամասերը) հետաձգված հասույթների` հաշվետու ժամանակաշրջանի հասույթներին վերագրումը կատարվում է պայմանների փաստացի կատարմանը զուգընթաց`

Դեբետ 4333 «Բյուջեից բնամթերայի ձևով պայմանով ստացված մեքենաների և սարքավորումների գծով հետաձգված հասույթներ» (5673 «Բյուջեից բնամթերայի ձևով ստացված մեքենաների և սարքավորումների գծով հետաձգված հասույթների ընթացիկ մաս»)



Կրեդիտ 6313 «Բյուջեից բնամթերայի ձևով պայմանով ստացված ամորտիզացվող ակտիվների գծով հասույթներ»- 3 միլիոն
Մասնակիցներից ստացում` որպես կապիտալում ներդրում.
Մասնակիցների կողմից ներդրված հիմնական միջոցների մասով տրվում է հետևյալ ձևակերպումը.

Դեբետ 111 « Մաշվող հիմնական միջոցներ»


Կրեդիտ 311 «Ներդրված կապիտալ»
Հիմնական միջոցների վրա կատարվող հետագա ծախսումներ 
Հիմնական միջոցի միավորի վրա կատարվող հետագա ծախսումները ներառում են՝ 

· հիմնական միջոցի միավորի վրա նոր մասի (բաղկացուցիչի) ավե​լաց​ման ծախսումները․
· հիմնական միջոցի միավորի մի մասի  (բաղկացուցիչի) փոխարինման ծախսում​ները․ 

· հիմնական միջոցի միավորի սպասարկման ծախսումները։ 

Հիմնական միջոցի միավորի վրա նոր մասի (բաղկացուցիչի) ավե​լաց​ման ծախսումները ավելացվում է հիմնական միջոցի միավորի հաշվեկշռային արժեքին (կապիտալացվում է), եթե այդ ծախսումները բավարարում են հիմնական միջոցի ճանաչման չափանիշներին: 

Հիմնական միջոցի միավորի մի մասի (բաղկացուցիչի) փոխարինման ծախսումները ավելացվում է հիմնական միջոցի միավորի հաշվեկշռային արժեքին, եթե այդ ծախսումները բավարարում են հիմնական միջոցի ճանաչման չափանիշներին: Հիմնական միջոցների փոխարինվող մասերը (բաղկացուցիչները) ենթակա են ապաճանաչման: 
Ապաճանաչման ենթակա հիմնական միջոցների փոխարինվող մասերը հաշվառումից հանվում են:

Հիմնական միջոցների վրա կատարվող ծախսումները («նորոգում, սպասարկում») հաշվապահական հաշվառման տեսանկյունից բաժանվում են երկու մասի․
«կապիտալացվող» ծախսումներ,

«ընթացիկ» ծախսեր (ամենօրյա սպասարկման ծախսեր): 

Հիմնական միջոցների վրա կատարվող «կապիտալացվող» ծախսումները հաշվառելու համար հաշվային պլանում նախատեսված է 823 «Ոչ ընթացիկ նյութական ակտիվների վրա կապիտալացվող հետագա ծախսումներ» հաշիվը։
Հիմնական միջոցների վրա կատարվող «ընթացիկ» ծախսերը հաշվառելու համար հաշվային պլանում նախատեսված են հետևյալ հաշիվները․
711104  «Ծրագրերի իրականացման (ծառայությունների մատուցման) նպատակով օգտագործվող  հիմնական միջոցների նորոգման և սպասարկման գծով ծախսեր» 

712 «Հաճախորդներին մատուցված ծա​ռայութ​​յուն​նե​րի գծով ծախսեր (ինքնարժեք)» 

71504 «Հիմնական միջոցների նորոգման և սպասարկման գծով բաշխման ծախսեր» 

71604 «Հիմնական միջոցների նորոգման և սպասարկման գծով վարչական ծախսեր» 

Հիմնական միջոցների վրա կատարվող «կապիտալացվող» ծախսումների արտացոլում
Հիմնական միջոցների վրա կատարվող ծախսումները իրականացվում են ներքին ռեսուրսներով կամ այլ կազմակերպությունների կողմից:
Հիմնական միջոցների «կապիտալ» նորոգում ներքին «ռեսուրսներով» 

Արտադրական նշանակության հիմնական միջոցների վրա կատարված ծախսումերը հաշվառվում են 823 «Ոչ ընթացիկ նյութական ակտիվների վրա կապիտալացվող հետագա ծախսումներ» հաշվում: Կատարված ծախսումների մասով տրվում են հետևյալ հաշվապահական ձևակերպումները.

Դեբետ 823 «Ոչ ընթացիկ նյութական ակտիվների վրա կապիտալացվող հետագա ծախսումներ»


Կրեդիտ 211 «Հումք և նյութեր» - նյութական ծախսումներ
Կրեդիտ 521«Կրեդիտորական պարտքեր ներքին մատակա​րարներից գնումների գծով» - այլ ծախսումներ
Կրեդիտ 524 «Պարտքեր հարկերի և պարտադիր վճարների գծով գծով» - այլ ծախսումներ
Կրեդիտ 525 «Պարտքեր աշխատավարձի և աշխատակիցների այլ կարճաժամկետ հատուցումների գծով» - աշխատանքային ծախսումներ
Կրեդիտ 529 «Այլ ընթացիկ պարտավորություններ» - այլ ծախսումներ 

Հիմնական միջոցների «կապիտալ» նորոգում այլ կազմակերպությունների կողմից
Դեբետ 823 «Ոչ ընթացիկ նյութական ակտիվների վրա կապիտալացվող հետագա ծախսումներ»


Կրեդիտ 5213.5113 «Կրեդիտորական պարտքեր ներքին մատակարարներից ստացված շենքերի և կառուցվածքների կապիտալ վերանորոգման աշխատանքների գծով» 

823 «Ոչ ընթացիկ նյութական ակտիվների վրա կապիտալացվող հետագա ծախսումներ» հաշվում ընդհանրացված այն ծախսումները, որոնք բավարարում են հիմնական միջոցի ճանաչման չափանիշներին, ավելացվում են  հիմնական միջոցի միավորի հաշվեկշռային արժեքին հետևյալ թղթակցությամբ.

Դեբետ 111 «Մաշվող հիմնական միջոցներ»


Կրեդիտ 823 «Ոչ ընթացիկ նյութական ակտիվների վրա կապիտալացվող հետագա ծախսումներ»
Հիմնական միջոցների վրա կատարվող «ընթացիկ նորոգումներ և սպասարկում» 

Հիմնական միջոցների վրա կատարվող ընթացիկ նորոգման և սպասարկման ծախսերը իրականացվում են ներքին ռեսուրսներով կամ այլ կազմակերպությունների կողմից:
Ծրագրերի իրականացման (ծառայությունների մատուցման) նպատակով օգտագործվող հիմնական միջոցների ներքին ռեսուրսներով իրականացված նորոգման և սպասարկման աշխատանքների դեպքում կազմակերպության կողմից տրվում են հետևյալ ձևակերպումները.
Դեբետ 711104 «Ծրագրերի իրականացման (ծառայությունների մատուցման) նպատակով օգտագործվող հիմնական միջոցների նորոգման և սպասարկման գծով ծախսեր»


Կրեդիտ 211 «Հումք և նյութեր» - նյութական ծախսեր
Կրեդիտ 525 «Պարտքեր աշխատավարձի և աշխատակիցների այլ կարճաժամկետ հատուցումների գծով» - աշխատանքային ծախսեր
Կրեդիտ 521«Կրեդիտորական պարտքեր ներքին մատակա​րարներից գնումների գծով» - այլ ծախսեր
Վարչական նպատակներով օգտագործվող հիմնական միջոցների ներքին ռեսուրսներով իրականացված նորոգման և սպասարկման աշխատանքների դեպքում կազմակերպության կողմից տրվում են հետևյալ ձևակերպումները. 

Դեբետ 71604 «Հիմնական միջոցների նորոգման և սպասարկման գծով վարչական ծախսեր»


Կրեդիտ 211 «Հումք և նյութեր» - նյութական ծախսեր
Կրեդիտ 525 «Պարտքեր աշխատավարձի և աշխատակիցների այլ կարճաժամկետ հատուցումների գծով» - աշխատանքային ծախսեր
Կրեդիտ 521«Կրեդիտորական պարտքեր ներքին մատակա​րարներից գնումների գծով» - այլ ծախսեր
Ծրագրերի իրականացման (ծառայությունների մատուցման) նպատակով օգտագործվող հիմնական միջոցների այլ կազմակերպությունների կողմից իրականացված նորոգման և սպասարկման աշխատանքների դեպքում կազմակերպության կողմից տրվում են հետևյալ ձևակերպումները.

Դեբետ 711104 «Ծրագրերի իրականացման (ծառայությունների մատուցման) նպատակով օգտագործվող հիմնական միջոցների նորոգման և սպասարկման գծով ծախսեր» 
Կրեդիտ 5213.4251 «Կրեդիտորական պարտքեր շենքերի և կառուցվածքների ընթացիկ նորոգման և սպասարկման համար ներքին մատակարարներից ստացված ծառայությունների գծով» 

Կրեդիտ 5213.4252 «Կրեդիտորական պարտքեր մեքենքների և սարքավորումների ընթացիկ նորոգման և սպասարկման համար ներքին մատակարարներից ստացված ծառայությունների գծով» 

Հիմնական միջոցների վրա կատարված ընթացիկ նորոգման և սպասարկման հետ կապված ծառայությունների գծով պատքի մարումը ձևակերպվում է հետևյալ թղթակցություններով.
Դեբետ 0425 «Հիմնական միջոցների ընթացիկ նորոգման և պահպանման գծով արտահոսքեր»
Կրեդիտ 252 «Գանձապետական հաշիվներ» - ծառայությունների ձեռքբերման գծով դրամական արտահոսքեր,

Դեբետ 5213.4251 «Կրեդիտորական պարտքեր շենքերի և կառուցվածքների ընթացիկ նորոգման և սպասարկման համար ներքին մատակարարներից ստացված ծառայությունների գծով» 

Դեբետ 5213.4252 «Կրեդիտորական պարտքեր մեքենքների և սարքավորումների ընթացիկ նորոգման և սպասարկման համար ներքին մատակարարներից ստացված ծառայությունների գծով»
Կրեդիտ 0425 «Հիմնական միջոցների ընթացիկ նորոգման և պահպանման գծով արտահոսքեր» - դրամական արտահոսքերի հաշվին ծառայությունների գծով պարտքի մարում:
Հիմնական միջոցների վրա կատարված կապիտալ նորոգման հետ կապված ծառայությունների գծով պատքի մարումը ձևակերպվում է հետևյալ թղթակցություններով.

Դեբետ 05113 «Շենքերի և շինությունների կապիտալ վերանորոգման գծով արտահոսքեր»
Դեբետ 0512 «Մեքենաների և սարքավորումների գծով արտահոսքեր»
Կրեդիտ 252 «Գանձապետական հաշիվներ» - ծառայությունների ձեռքբերման գծով դրամական արտահոսքեր
Դեբետ 5213.5113 «Կրեդիտորական պարտքեր ներքին մատակարարներից ստացված շենքերի և կառուցվածքների կապիտալ վերանորոգման աշխատանքների գծով»
Կրեդիտ 05113 «Շենքերի և շինությունների կապիտալ վերանորոգման գծով արտահոսքեր»
Դեբետ 5213.5128«Կրեդիտորական պարտքեր ներքին մատակարարներից ստացված մեքենաների և սարքավորումների կապիտալ վերանորոգման աշխատանքների գծով»
Կրեդիտ 0512 «Մեքենաների և սարքավորումների գծով արտահոսքեր»
Հիմնական միջոցների չափումը ճանաչումից հետո
Հիմնական միջոցի միավորը որպես ակտիվ ճանաչելուց հետո պետք է չափվի իր սկզբնական արժեքով (ինքնարժեքով)՝ հանած կուտակված մաշվածությունը, բացառությամբ հողամասերի և շենքերի: 
Հողամասերը և շենքերը որպես ակտիվ ճանաչվելուց հետո պետք է հաշվառվեն վերագնահատված գումարով, որն իրենից ներկայացնում է դրանց իրական արժեքը վերագնահատման ամսաթվի դրությամբ` հանած հետագա կուտակված մաշվածությունը (շենքերի մասով): 
Հիմնական միջոցների՝ վերա​գնա​հատված արժեքով հաշվառման մոտեցումները հետևյալն են. 
1. Հողամասերի և շենքերի վերագնահատման անցկացման ժամկետները և մեթոդաբանությունը սահմանում է հաշվապահական հաշվառումը կարգավորող լիազոր մարմինը: 
2. Երբ շենքը վերագնահատվում է, վերագնահատման ամսաթվի դրությամբ կուտակված մաշվածությունը հաշվառվում է հետևյալ ձևերից որևէ մեկով՝ 
ա) փոխբացառվում է ակտիվի համախառն հաշվեկշռային արժեքի դիմաց և զուտ գումարը վերաձևակերպվում է մինչև ակտիվի վերագնահատված գումարը: 

բ) 
վերաձևակերպվում է ակտիվի համախառն հաշվեկշռային արժեքի փոփո​խու​թյանը համամասնորեն այնպես, որ ակտիվի հաշվեկշռային արժեքը վերագնահատումից հետո հավասարվում է դրա վերագնահատված գումա​րին: 
3.  Եթե հողամասի և շենքի հաշվեկշռային արժեքը վերագնահատման հետևանքով աճում է, աճն ուղղակիորեն պետք է ճանաչվի զուտ ակտիվներում/սեփական կապիտալում, ինչը ձևակերպվում է հետևյալ թղթակցությամբ.

 
Դեբետ 111 «Մաշվող հիմնական միջոցներ»
Կրեդիտ 321 «Հիմնական միջոցների վերագնահատումից արժեքի աճ»
Այնուամենայնիվ, եթե այդ աճը վերականգնում է նույն ակտիվի նախկին վերագնահատումների արդյունքում առաջացած նվազումը` այն պետք է ճանաչվի հավելուրդում կամ պակասուրդում` այն չափով, որով նախապես նվազումը ճանաչվել էր հավելուրդում կամ պակասուրդում, ինչը ձևակերպվում է հետևյալ թղթակցությամբ.

Դեբետ 111 «Մաշվող հիմնական միջոցներ»
Կրեդիտ 619 «Ոչ ընթացիկ նյութական ակտիվների վերաչափումից օգուտներ»
Եթե հողամասի և շենքների հաշվեկշռային արժեքը վերագնահատման հետևանքով նվազում է, նվազումը պետք է ճանաչվի հավելուրդում կամ պակասուրդում, ինչը ձևակերպվում է հետևյալ թղթակցությամբ.

Դեբետ 719 «Ոչ ընթացիկ նյութական ակտիվների վերաչափումից կորուստներ»
Կրեդիտ 111 «Մաշվող հիմնական միջոցներ» 

Այնուամենայնիվ, նվազումը պետք է ուղղակիորեն ճանաչվի զուտ ակտիվներում/սեփական կապիտալում այն գումարի չափով, որը չի գերազանցում այդ ակտիվի գծով վերագնահատումից արժեքի աճի առկա կրեդիտային մնացորդը, ինչը ձևակերպվում է հետևյալ թղթակցությամբ.

Դեբետ 321 «Հիմնական միջոցների վերագնահատումից արժեքի աճ»
 

Կրեդիտ 111 «Մաշվող հիմնական միջոցներ» 

4.  Շենքերի վերագնահատումից արժեքի աճը, որը ներառված էր զուտ ակտիվներում/սեփական կապիտալում, ուղղա​կիո​րեն վերագրվում է կուտակված հավելուրդին կամ պակասուրդին՝ կազմակերպության կողմից շենքերի օգտագործմանը զուգընթաց: 
Զուտ ակտիվներին/սեփական կապիտալին վերագրվող գումարի մեծությունը կլինի շենքերի վերագնահատված հաշվեկշռային արժեքի հիման վրա հաշվարկված մաշվածության և ակտիվների սկզբնական արժեքի հիման վրա հաշվարկված մաշվածության միջև եղած տարբերությունը:
Այն դեպքում, երբ ապաճանաչվում է ամբողջովին չմաշված շենքը, վերագնահատումից արժեքի աճի մնացորդը, որը ներառված էր զուտ ակտիվներում/սեփական կապիտալում, ապաճանաչման պահին պետք է ուղղակիորեն վերագրվի կուտակված հավելուրդին կամ պակասուրդին: 
Հողամասերի վերագնահատումից արժեքի աճը, որը ներառված էր զուտ ակտիվներում/սեփական կապիտալում, ապաճանաչման պահին պետք է ուղղակիորեն վերագրվի կուտակված հավելուրդին կամ պակասուրդին: 
Հիմնական միջոցների մաշվածության հաշվառումը 
Հիմնական միջոցի միավորը պետք է մաշեցվի իր օգտակար ծառայության ընթացքում: 
Մաշվածությունը հիմնական միջոցի մաշվող գումարի պարբերական բաշխումն է դրա օգտակար ծառայության ընթացքում: 

Մաշվող գումարը հիմնական միջոցի սկզբնական արժեքն է կամ դրան փոխարինող այլ գումարը: 
Օգտակար ծառայությունը`
ա) նոր հիմնական միջոցների համար` նորմատիվային օգտակար ծառայու​թյուն է. 
բ)
նախկինում օգտագործված (հին) հիմնական միջոցի համար` մնացոր​դային նորմատիվային օգտակար ծառայությունն է, որը նորմատիվային օգտակար ծառայության այն մասն է, որի ընթացքում ակնկալվում է, որ կօգտագործվի հիմնական միջոցը։
Նորմատիվային օգտակար ծառայությունը այն ժամանակաշրջանն է, որը սահմանել է հաշվապա​հական հաշվառումը կարգավորող լիազոր մարմինը` նոր հիմնական միջոցների մաշվածութ​յունը հաշվարկելու համար: 
Հաշվապահական հաշվառումը կարգավորող լիազոր մարմինը կարող է փոփոխել հիմնական միջոցի օգտակար ծառայությունը: Օգտակար ծառայության փոփոխությունը հաշվառվում է որպես հաշվապահական հաշվառման գնահատումներում փոփոխություն: 
Հողամասը և շենքերը առանձին ակտիվներ են և հաշվառվում են առանձին-առանձին, նույնիսկ, երբ դրանք ձեռք են բերվում միասին: Հողամասը ունի անսահմանափակ օգտակար ծառայություն, հետևաբար դրա համար մաշվածություն չի հաշվարկվում: Շենքերն ունեն սահմանափակ օգտակար ծառայություն, հետևաբար մաշվող ակտիվներ են: 
Հիմնական միջոցի մաշվածությունը սկսում է հաշվարկվել, երբ այն մատչելի է օգտա​գործ​ման համար, այսինքն՝ երբ այն գտնվում է այն վայրում և այնպիսի վիճակում, որն ան​հրաժեշտ է հիմնական միջոցը կազմակերպության ղեկավարության նախա​նշած նպատակով օգտագործելու հա​մար: 

Ակտիվի մաշվածության հաշվարկումը դադարում է, երբ ակտիվը ապա​ճանաչվում է: Մաշվածության հաշվարկը չի դադարում այն դեպ​քում, երբ ակտիվը գտնվում է պարապուրդի մեջ կամ հանվում է ակտիվ օգտա​գոր​ծումից, բացառությամբ, եթե ակտիվը ամ​բողջությամբ մաշեցվել է: 

Հիմնական միջոցի մաշվաշությունը հաշվարկվում է գծային մեթոդով, որը մաշվածության հավա​սա​րաչափ բաշխումն է դրա օգտակար ծառայության ընթացքում:

Յուրաքանչյուր ժամանակաշրջանի մաշվածության գումարը պետք է ճանաչվի հավելուրդում կամ պակասուրդում, բացառությամբ, երբ ՀՀՀՀՍ-ի մեկ այլ բաժին պահանջում է ծախսումը ներառել մեկ այլ ակտիվի հաշվեկշռային արժեքում: 

Հիմնական միջոցների մաշվածության գծով ծախսերը հաշվառելու համար նախատեսված են հետևյալ հաշիվները.

· 711103 «Ծրագրերի իրականացման (ծառայությունների մատուցման) նպատակով հիմնական միջոցների և ոչ նյութական ակտիվների մաշվածության (ամորտիզացիայի) գծով ծախսեր»
· 712 «Հաճախորդներին մատուցված ծառայությունների գծով ծախսեր (ինծքնարժեք)»
· 71503 «Հիմնական միջոցների և ոչ նյութական ակտիվների մաշվածության (ամորտիզացիայի) գծով բաշխման ծախսեր»
· 71603 «Հիմնական միջոցների և ոչ նյութական ակտիվների մաշվածության (ամորտիզացիայի) գծով վարչական ծախսեր»
· 7291 «Գործառնական վարձակալության տրված հիմնական միջոցների մաշվածության ծախսեր»
· 7391 «Անհատույց օգտագործմամբ տրված հիմնական միջոցների մաշվածության ծախսեր»
Հաշվարկված մաշվածության գումարը հաշվապահությամբ ձևակերպվում է հետևյալ թղթակցություններով`

Ծախսերին վերագրման դեպքում.

Դեբետ 711103 «Ծրագրերի իրականացման (ծառայությունների մատուցման) նպատակով հիմնական միջոցների և ոչ նյութական ակտիվների մաշվածության (ամորտիզացիայի) գծով ծախսեր»
 
Դեբետ 712 «Հաճախորդներին մատուցված ծառայությունների գծով ծախսեր (ինծքնարժեք)»
Դեբետ 71503 «Հիմնական միջոցների և ոչ նյութական ակտիվների մաշվածության (ամորտիզացիայի) գծով բաշխման ծախսեր»
Դեբետ 71603 «Հիմնական միջոցների և ոչ նյութական ակտիվների մաշվածության (ամորտիզացիայի) գծով վարչական ծախսեր»
Դեբետ 7291 «Գործառնական վարձակալության տրված հիմնական միջոցների մաշվածության ծախսեր»
Դեբետ 7391 «Անհատույց օգտագործմամբ տրված հիմնական միջոցների մաշվածության ծախսեր»
Կրեդիտ 112 «Հիմնական միջոցների մաշվածություն» 

Մեկ այլ ակտիվի հաշվեկշռային արժեքին վերգրման դեպքում.

 Դեբետ  821 «Ոչ ընթացիկ նյութական ակտիվների կառուց​ման (ստեղծման) ծախսումներ»
Կրեդիտ 112 «Հիմնական միջոցների մաշվածություն» 

Հիմնակա միջոցների ապաճանաչում
Հիմնական միջոցի միավորի հաշվեկշռային արժեքը պետք է ապաճանաչվի (դուրս գրվի ֆինանսական վիճակի մասին հաշվետվությունից), երբ` 
ա) 
այն օտարվում է․ կամ 
բ) 
այն ընդմիշտ դուրս է հանվում օգտագործումից, և ապագա ոչ մի տնտեսական օգուտ կամ օգտակար պոտենցիալ դրա օգտագործումից կամ օտարումից չի ակնկալվում:

Հիմնական միջոցի միավորի ապաճանաչումից առաջացող օգուտը կամ վնասը պետք է ներառվի հավելուրդում կամ պակասուրդում, երբ միավորը ապա​ճանաչվում է: 

Այդպիսի օգուտները չպետք է դասակարգվեն որպես հասույթ: Հիմնական միջոցի միավորի օտարումը կարող է տեղի ունենալ տարբեր ձևերով (օրինակ` վաճառքի, ֆինանսական վարձակալության տալու կամ չփոխանակվող գործարքի միջոցով): 

Եթե կազմակեր​պութ​յու​նը հիմնական միջոցի միավորի հաշվեկշռային արժեքում ճա​​նաչում է այդ միավորի մի մասի (բաղկացուցչի) փոխարինման արժեքը, ապա այն ապաճանաչում է փոխարինված մասի հաշվեկշռային արժեքը: 
Հիմնական միջոցների միավորի ապաճանաչումից առաջացած օգուտը կամ վնասը պետք է որոշվի որպես ակտիվի իրացումից զուտ մուտքերի (եթե առկա են) և հաշվեկշռային արժեքի միջև տարբերություն:

Հիմնական միջոցները օտարելիս տրվում են հետևյալ ձևակերպումները.

· կուտակված մաշվածության դուրս գրում.

Դեբետ  112 «Հիմնական միջոցների մաշվածություն» 
Կրեդիտ 111  «Մաշվող հիմնական միջոցներ» 
· օտարված հիմնական միջոցի հաշվեկշռային արժեքի դուրս գրում.

Դեբետ  717 «Ոչ ընթացիկ ակտիվների օտարումից ծախսեր» 
Կրեդիտ 111  «Մաշվող հիմնական միջոցներ» 
· լուծարված հիմնական միջոցի հաշվեկշռային արժեքի դուրս գրում.

Դեբետ  7392 «Հիմնական միջոցների լուծարման ծախսեր» 
Կրեդիտ 111  «Մաշվող հիմնական միջոցներ» 
· անհատույց տրամադրված հիմնական միջոցի հաշվեկշռային արժեքի դուրս գրում.

Դեբետ  7397 «Առանց պայմանների կատարման պահանջի (անհատույց) տրված ակտիվների գծով ծախսեր» 
Կրեդիտ 111  «Մաշվող հիմնական միջոցներ» 
 Բացահայտումներ
Ֆինանսական հաշվետվություններում ճանաչված հիմնական միջոցի յուրաքանչյուր դասի համար ֆինանսական հաշվետվություններում պետք է բացահայտվեն`

ա) չափման հիմունքները, որոնք կիրառվում են համա​խառն հաշվեկշռային արժեքը որոշելու համար. 

բ) մաշվածության հաշվարկման օգտագործվող մեթոդը. 

գ) օգտակար ծառայությունը. 

դ) ժամանակաշրջանի սկզբի և վերջի դրությամբ համախառն հաշվեկշռային արժեքը և կուտակված մաշվածությունը. 
ե) հաշվեկշռային արժեքի համադրումը հաշվետու ժամանակաշրջանի սկզբի և վերջի դրությամբ, առանձին ցույց տալով՝ 

i. 
ավելացումները. 

ii.
օտարումները. 

iii. վերադասակարգումները որպես ներդրումային գույք 
iv. աճերը կամ նվազեցումները, որոնք առաջանում են վերագնահատումների հետևանքով. 

v. 
մաշվածության գումարը. 

vi. այլ փոփոխություններ: 

Ֆինանսական հաշվետվություններում ճանաչված հիմնական միջոցի յուրաքանչյուր դասի համար ֆինանսական հաշվետվություններում պետք է բացահայտվի նաև` 

ա) հիմնական միջոցների սեփականության իրավունքի սահմանափակումների առկայությունը և գու​մար​ները, այդ թվում նաև պարտավորությունների ապահովության երաշխիք հանդիսացող​ներինը. 

բ) կառուցման ընթացքում գտնվող հիմնական միջոցների վրա կատարված ծախսումների գումարը, որը ճանաչվել է հիմնական միջոցների հաշվեկշռային արժեքում, և
գ)
հիմնական միջոցների ձեռքբերման պայմանագրային պարտականություն​ների գումարը: 

Հիմնական միջոցների վերաբերյալ ըստ դասերի բացահայտումները իրականացնելու համար հիմնա​կան միջոցները դասակարգվում են ըստ հետևյալ դասերի` 

ա) շենքեր. 

բ)
տրանսպորտային օբյեկտներ և այլ շինություններ. 

գ)
մեքենաներ և սարքավորումներ. 

դ)
այլ հիմնական միջոցներ: 

Կազմակերպությունը պետք է բացահայտի նաև հետևյալը` 

ա) ժամանակավոր պարապուրդի մեջ գտնվող հիմնական միջոցների հաշվեկշռային արժեքը. 

բ) դեռևս օգտագործման մեջ գտնվող, բայց լրիվ մաշված հիմնական միջոցների համախառն հաշվեկշռային արժեքները. և
գ) ակտիվ օգտագործումից հանված և օտարման համար պահվող հիմնական միջոցների հաշվեկշռային արժեքը: 

